
Inngangur

Starfsáætlun Hagstofu Íslands gerir grein fyrir áherslum í rekstri stofnunarinnar árið 2023 og 
yfirsýn yfir þær hagtölur sem eru í reglulegri birtingu hjá henni. Á vef Hagstofunnar er enn 
fremur að finna birtingaráætlun þar sem fram koma dagsetningar fyrirhugaðra birtinga. Lögð 
er áhersla á það að dagsetningar næstu átta virka daga fram í tímann séu staðfestar og taki 
þar með ekki breytingum en að aðrar dagsetningar geti tekið breytingum. Sjá nánar reglur um 
birtingar.

Helstu áherslur í rekstri

Lögð er áhersla á að innleiða áherslur í stefnu Hagstofunnar til ársins 2025, stafræna stefnu 
Hagstofunnar, nýja mannauðsstefnu og verkefni í þriggja ára áætlun samkvæmt fjárlögum, 
sbr. 31.gr. laga um opinber fjármál. Tilgangurinn er að auka gæði þjónustu og stuðla þannig að 
upplýstu samfélagi.

Helstu áherslur stefnu Hagstofunnar eru aðgengilegar upplýsingar og þekking, samræmd högun 
upplýsinga og ferla í þekkingarmiðuðu starfsumhverfi. Til að styðja við framgang stefnunnar 
tekur skipulag Hagstofunnar breytingum á árinu. Aukin áhersla verður lögð á kjarnastarfsemi 
hagskýrslugerðar með gagnasviði, greiningasviði og samskiptasviði auk þess sem sérstök 
áhersla verður á þróun og umbætur í samstarfi við öfluga upplýsingtæknideild. Áhersla á 
stafræna þróun Hagstofunnar felur meðal annars í sér vinnu við samræmingu gagna og ferla til 
þess að ná fram samræmdu vinnuumhverfi sem styður við stafræna hagskýrslugerð.

Í þriggja ára áætlun er lögð áhersla á að auka framboð opinberra hagtalna með því að styrkja 
kjara- og vinnumarkaðstölfræði með bættum upplýsingum um launaþróun, bættu framboði á 
hagtölum um atvinnuhúsnæði og að bæta upplýsingagjöf með auknu framboði á mælaborðum. 
Enn fremur verður unnið að verkefnum sem tengjast alþjóðaskuldbindingum í hagskýrslugerð 
samkvæmt EES-samningnum með áherslu á manntal og húsnæðistal 2021, endurbætur 
þjóðhagsreikninga og bættri upplýsingagjöf um starfsstöðvar fyrirtækja. 

Fjármál

Þróun

Upplýsingatækni

Mannauður

Skipurit
Hagstofustjóri

Greiningar

Félagsmál

Efnahagsmál

Spár

SamskiptiGögn

Gagnaþjónusta

Apríl 2023

https://hagstofa.is/utgafur/frettasafn/birtingaraaetlun/
https://hagstofa.is/utgafur/frettasafn/reglur-um-birtingar/
https://hagstofa.is/utgafur/frettasafn/reglur-um-birtingar/

Unnið verður að betra aðgengi að opinberum hagtölum með því að styrkja rekstrarumhverfi 
fyrir vísasöfn á vef Hagstofunnar, hefja hönnun á nýjum vef um leið og lögð verður áhersla á 
endurskipulagningu á útgefnum gögnum. 

Einnig verður unnið að verkefnum sem tengjast uppbyggingu á þekkingarmiðuðu og faglegu 
starfsumhverfi með áherslu á að efla flæði þekkingar og byggja upp markvissa starfsþróun 
samhliða verkefnum sem styðja við stafræna vegferð sem fela í sér áherslu á tækniinnviði og 
gagnasamskipti. Um leið verður áfram unnið að því að draga úr neikvæðum umhverfisáhrifum.



Hagstofa Íslands6

Starfsáætlun 2023

Íbúar

Mannfjöldi

Frá árinu 1703 til 1960 var mannfjöldinn á Íslandi ákvarðaður með manntali. Frá árinu 1840 til 
1996 hefur mannfjöldinn 1. janúar verið áætlaður árlega út frá manntali og/eða stöðu þjóðskrár 
1. desember. Frá 1998 hefur þjóðskráin verið gerð upp eins og hún stendur 1. janúar ár hvert. 
Miðað er við stöðuna eins og hún er á miðnætti í ársbyrjun. Upplýsingar um íbúafjölda fengnar 
hjá alþjóðastofnunum eins og Sameinuðu þjóðunum, Eurostat (hagstofu Evrópusambandsins) 
og Evrópuráðinu miða yfirleitt við mannfjöldann eins og hann stendur um áramót.

Stöðuskráin veitir upplýsingar um þróun fólksfjölda og samsetningu hans. Úr þjóðskrá 1. janúar 
eru unnar upplýsingar um heildarmannfjölda með lögheimili á Íslandi. Eftirtalin atriði koma fram 
í útgefnu efni: Mannfjöldi eftir kyni og aldri. Í ítarlegri töflum er mannfjöldinn 1. janúar flokkaður 
eftir:

1. Fjölskyldugerð og hjúskaparstétt. 

2. Sveitarfélögum, þéttbýli og byggðakjörnum. 

3. Önnur svæðaskipting.

4. Ríkisfangi, fæðingarlandi og bakgrunni. Vinnslutími er um það bil mánuður. 

Óskráðar fæðingar og andlát, sem eiga sér stað fyrir áramót og skráð eru fyrir lok vinnslutíma, 
eru færð inn en flutningar sem eru ótilkynntir eru ekki teknir með þótt þeir hafi átt sér stað 
fyrir áramót. Tölur um mannfjölda 1. janúar birtast með fréttatilkynningu í febrúar eða mars. 
Að jafnaði er einnig gefin út ítarlegri greining í Hagtíðindum á haustdögum ár hvert. Helstu 
notendur mannfjöldatalna eru ráðuneyti, sveitarfélög, stofnanir, fyrirtæki, félagasamtök og 
einstaklingar.

Bakgrunnur

Regluleg hagskýrslugerð um innflytjendur hófst með birtingu heildartalna um innflytjendur 
frá og með 1996. Fram til 1996 höfðu tölur Hagstofunnar um innflytjendur einskorðast við 
fjölda erlendra ríkisborgara sem búsettir eru hérlendis og fjölda íbúa eftir fæðingarlandi. 
Þessar tölur segja þó ekki alla söguna. Fæðingarlandið eitt og sér gefur þannig afar ófullkomna 
mynd af uppruna einstaklinga. Hér á landi er t.a.m. algengt að íslenskir foreldrar eignist börn 
erlendis (einna helst á Norðurlöndum) á meðan þeir eru í námi. Því eru íbúar sem fæddir eru á 
Norðurlöndum en eiga íslenska foreldra hlutfallslega margir. Útgefnar tölur um innflytjendur eru 
flokkaðar eftir bakgrunni, kyni, aldri, fæðingarlandi, ríkisfangi og sveitarfélögum. Upplýsingar um 
innflytjendur á fyrra ári eru gefnar út með fréttatilkynningu í lok sumars á hverju ári.

Búferlaflutningar innanlands og milli landa

Árið 1961 hóf Hagstofa Íslands að birta tölur um búferlaflutninga en fyrir þann tíma voru 
aðalmanntöl helstu heimildir um búferlaflutninga. Fram til loka ársins 1985 voru tölur um 
búferlaflutninga unnar einu sinni á ári og var því hver sá sem skipti um lögheimili á árinu aðeins 
talinn flytja búferlum einu sinni. Miðað var við breytingar á lögheimili fyrsta desember líðandi árs 
og ársins á undan. 

Með tilkomu breytingaskrár 1986 voru tölur um búferlaflutninga unnar mánaðarlega og var 
miðað við að hver einstaklingur yrði að hafa lögheimili í a.m.k. einn mánuð á sama stað áður en 
hann teldist flytja búferlum. Með tilkomu breytingaskrár Þjóðskrár í mars 1986 var skilgreiningu 
á búferlaflutningum breytt. Í stað þess að miða búferlaflutninga við heilt ár er tekið tillit til 
búferlaflutninga innan ársins.

Tölfræðin nær til búferlaflutninga innanlands milli landsvæða, innanlandsflutninga eftir 
sveitarfélögum og byggðakjörnum og einnig búferlaflutninga milli landa, eftir löndum og 
ríkisfangi. Helstu notendur eru sveitarfélög, stofnanir, fyrirtæki, félagasamtök og einstaklingar.

Fjölskyldan

Fjölskyldan

Regluleg hagskýrslugerð um kjarnafjölskyldur hófst með birtingu heildartalna um árið 1965. 
Fram til 1998 höfðu tölur Hagstofunnar um kjarnafjölskyldur miðast við 1. desember ár hvert 
en frá og með 1998 var miðað við 1. janúar. Kjarnafjölskyldur teljast vera hjón eða sambúðarfólk 
með eða án barna undir 18 ára eða einstæðir feður eða mæður með börn á framfæri undir 18 
ára aldri. Einstaklingar 18 ára og eldri sem hafa ekki skráð sig í sambúð eða gengið í hjónaband 
eða hafa barn á sínu framfæri teljast einhleypir jafnvel þótt þeir dveljist enn hjá foreldrum sínum. 

Í ársbyrjun 2022 var skilgreiningin á kjarnafjölskyldu útvíkkuð þannig að í stað þess að miða við 
börn 0-18 ára var aldursskilgreiningin færð upp í 24 ára ef börn á þeim aldri bjuggu enn með 
foreldrum sínum. Töflur eru unnar úr upplýsingum um skyldleika einstaklinga sem sóttar eru 
í fæðingarskýrslur og skýrslur um ættleidda. Útgefnar tölur um fjölskyldur eru flokkaðar eftir 
fjölskyldugerð, kyni, aldri og sveitarfélögum. Upplýsingar um fjölskyldur á fyrra ári eru gefnar út 
með fréttatilkynningu í mars á hverju ári ásamt talnaefni á vefsíðu Hagstofunnar. 

Ættleiðingar

Regluleg hagskýrslugerð um ættleiðingar hófst með birtingu heildartalna um ættleiðingar 
árið 1961. Birtar eru niðurstöður mælinga þar sem flokkað er eftir frumættleiðingum og 
stjúpættleiðingum, sem og aldri, kyni og fæðingarlandi barns. Áður var einnig flokkað eftir því 
hvort ættleitt barn hafi verið skilgetið eða óskilgetið. Upplýsingar um ættleiðingar á fyrra ári eru 
gefnar út með fréttatilkynningu í lok sumars á hverju ári ásamt talnaefni á vefsíðu Hagstofunnar. 

Giftingar og skilnaðir

Hagstofa Íslands birtir árlega hagtölur um hjónavígslur og hjúskaparslit. Hjónavígslur eru taldar 
ef að minnsta kosti annar aðili hjónabands var með lögheimili á Íslandi fyrir giftingu. Stofnun 
staðfestrar samvistar (hjúskapur tveggja einstaklinga af sama kyni) var heimiluð samkvæmt 
lögum nr. 87/1996 og er talin með hliðstæðum hætti og hjónavígslur. Með sama hætti teljast 
hjónaskilnaðir ef að minnsta kosti annar aðilinn hafði lögheimili á Íslandi eftir skilnað. Það sama 
gildir fyrir skilnaði að borði og sæng. Lok hjúskapar vegna andláts er talinn ef að minnsta kosti 
annar aðilinn hafði lögheimili á Íslandi við andlát. 

Birt er talnaefni þar sem fram kemur fjöldi hjónavígslna eftir vígslumáta, aldursbundin 
giftingartíðni eftir fyrri hjúskaparstétt, fjöldi hjúskaparslita og skilnaða að borði og sæng, fjöldi 
lögskilnaða eftir aldri hjóna og aldursbundin tíðni lögskilnaða.

Fæddir og dánir

Fæddir

Með konungsbréfi árið 1735 var biskupum Íslands gert að safna árlegum skrám frá prestum um 
fædda. Árið 1838 tóku skýrslur að greina frá fjölda barnsfæðinga eftir kyni og enn fremur ítarlegri 
sundurliðun á réttarstöðu við fæðingu frá 1850. Þá var hægt að greina frá fjölda lifandi fæddra 
barna eftir aldri mæðra frá 1853, bæði eftir því hvort þau voru fædd í hjónabandi eða utan þess. 

Árleg manntöl presta lögðust af með tilkomu þjóðskrárinnar árið 1952 og hafa ítarlegar 
upplýsingar um fædda fengist úr henni síðan. Auk þess skráir Hagstofan upplýsingar um fædda 
eftir fæðingarskýrslum frá sjúkrahúsum. Börn sem fæðast á Íslandi eru talin ef a.m.k. annað 
foreldri þeirra á lögheimili á Íslandi. Barn er talið lifandi fætt sýni það lífsmark við fæðingu. 

Eftirtalin atriði koma fram í útgefnu efni: 

1. Fæðingar og fædd börn eftir kyni. 

2. Lifandi fæddir, öll börn og frumburðir eftir aldri móður. 

3. Lifandi fæddir eftir fæðingarröð og hjúskaparstétt móður. 

4. Frjósemi kvenna.

Vinnslutíminn er þrír mánuðir eða frá áramótum og fram til aprílmánaðar. Mælingar 
Hagstofunnar geta verið ólíkar sambærilegu talnaefni sem gefið er út af Landspítalanum– 
háskólasjúkrahúsi þar sem spítalinn telur allar fæðingar óháð lögheimili foreldranna. 

Dánir

Með fyrrnefndu konungsbréfi var biskupum Íslands einnig gert að safna árlegum skrám frá 
prestum um dána. Árleg manntöl presta lögðust af með tilkomu þjóðskrárinnar árið 1952 og 
hafa upplýsingar um fjölda, kyn, aldur og hjúskaparstétt látinna fengist úr henni síðan. Almennt 
var byrjað að safna skýrslum um dánarorsakir á Íslandi árið 1911 en þá tóku gildi lög frá Alþingi. 
Skýrslurnar byggðust á dánarvottorðum um mannslát í þéttbýli þar sem læknir var búsettur en 
að öðru leyti á upplýsingum frá prestum sem héraðslæknum var ætlað að yfirfara og leiðrétta 
eftir bestu vitund. Með lögum frá 1950 var gert skylt að gefa út dánarvottorð fyrir alla dána. 
Núgildandi lög um dánarvottorð eru frá 1998. Hagtölur um fjölda látinna og dánarmein eru 
uppfærðar árlega. 

Nöfn

Hagstofa Íslands hefur frá 1961 birt upplýsingar um mannanöfn. Auk þess er  stofnunin með 
nafnaleitarvél á vef sínum þar sem notendum býðst að fletta upp hvaða nafni sem er. Nafnaleitin 
veitir upplýsingar um fjölda þeirra sem bera einstök nöfn samkvæmt þjóðskrá eins og hún 
stendur hverju sinni. Hægt er að leita að einu nafni eða tveimur.

Mannfjöldaspá

Fyrsti framreikningur um mannfjölda á Íslandi var gerður 1961 vegna Framkvæmdaáætlunar 
ríkisins og náði til ársins 2000. Hagstofa Íslands stóð að hliðstæðum framreikningi árin 1972, 
1986, 1995, 2001, 2002, 2007, 2008 og 2010 og árlega frá 2010. 

Í forsendum framreikningsins er m.a. stuðst  við upplýsingar úr þjóðskrá um mannfjölda, fædda, 
dána, búferlaflutninga, hagspá Hagstofunnar auk spár um meðalævilengd, fæðingartíðni og 
dánartíðni á komandi árum. Þrjár sviðsmyndir eru birtar, lágspá, háspá og miðspá sem byggja á 
mismunandi forsendum um fæðingartíðni og búferlaflutninga.

Manntal

Manntalið veitir upplýsingar um kyn, aldur, hjúskaparstétt, uppruna, lengd dvalar, búsetu, 
menntun, atvinnustöðu, atvinnugrein, starfsstétt, fjölskyldur og heimili. Að auki eru í manntalinu 
upplýsingar um fjölda einstaklinga á stofnanaheimilum, fjölda heimilislausra og fólks í 
húsnæðishraki. Manntalið nær einnig til húsnæðis, svo sem eignar- eða leigubúsetu, stærðar 
húsnæðis og fleira. 

Hinn 31. desember 2011 vann Hagstofa Ísland fyrsta rafræna manntalið á Íslandi. Manntalið er 
að öllu leyti sambærilegt við manntal sem tekið hefur verið í öllum Evrópulöndum og var gerð 
þess styrkt af Evrópusambandinu.

Hinn 1. janúar 2021 tók Hagstofa Íslands annað stafræna manntalið á Íslandi. Manntalið er 
að öllu leyti sambærilegt við hefðbundin manntöl sem voru tekin árið 2021 í öllum löndum 
á Evrópska efnahagssvæðinu fyrir utan að ekki var gengið í hús heldur voru nýtt gögn um 
landsmenn sem þegar lágu fyrir í opinberum skrám. Fylgt var sömu forskrift og við vinnslu 
manntalsins 31. desember 2011.

Kosningar

Hagskýrslur um kosningar fjalla um alþingiskosningar, sveitarstjórnarkosningar og 
forsetakosningar. Í kosningaskýrslum er gerð grein fyrir kosningaþátttöku, tölum um kjósendur 
og greidd atkvæði á kjörfundi og utan kjörfundar, kjörsókn eftir aldri svo og aðstoð við kosningu. 
Fjallað er um frambjóðendur og framboðslista þegar það á við. Loks er niðurstöðum kosninga 
gerð skil með upplýsingum um gild og ógild atkvæði auk skiptingu atkvæða og kjörinna fulltrúa 
eftir stjórnmálasamtökum og kjördæmum. Helstu notendur eru stjórnvöld, rannsakendur og 
einstaklingar. Gefnar eru út kosningaskýrslur um hálfu ári eftir að niðurstöður kosninga liggja 
fyrir. 

Samfélag

Vinnumarkaður

Vinnumarkaðsrannsókn

Vinnumarkaðsrannsókn Hagstofu Íslands er úrtaksrannsókn sem er ætlað að afla upplýsinga 
um störf fólks, vinnutíma og atvinnuleit þeirra. Spurt er um stöðu fólks á vinnumarkaði auk 
menntunar og ýmis konar reynslu af vinnumarkaði. Þá hefur það verið haft að leiðarljósi að 
niðurstöður þurfi að samræmast vinnumarkaðsmælingum Eurostat, og gildandi samningum 
fyrir Evrópska efnahagssvæðið. Þann 1. janúar 2021 tók gildi heildstæð löggjöf um samræmda 
félagsmálatölfræði byggða á úrtaksrannsóknum innan Evrópska hagskýrslusamstarfsins.

Úrtak hverrar vinnumarkaðsrannsóknar nær til bæði íslenskra og erlendra ríkisborgara 16–89 
ára sem skráðir eru í þjóðskrá og eiga lögheimili á Íslandi. Fram til þess að breytingin var gerð á 
löggjöfinni um félagsmálatölfræði var aldursbilið 16–74 ára. Gögnum er safnað samfellt allt árið 
um kring en árinu er skipt upp í fjögur 13 vikna tímabil og er úrtakið nú um 5.200 einstaklingar á 
hverjum ársfjórðungi. Talnaefni um mælingar vinnumarkaðsrannsóknar er uppfært mánaðarlega 
á vef Hagstofunnar ásamt því að gefin er út ítarlegri umfjöllun úr efni rannsóknarinnar í 
hagtíðindum á hverju ári.

Vinnuafl – skráargögn

Vinnuafl úr skrám (VS) eru talningar á einstaklingum úr mánaðarlegum staðgreiðslu- og 
mannfjöldagögnum. Staðgreiðslugögn byggja á upplýsingum frá Skattinum um uppgjör vegna 
staðgreiðslu af launum og/eða reiknuðu endurgjaldi, samkvæmt lögum um staðgreiðslu 
opinberra gjalda nr. 45/1987. Uppgjörið hefur verið auðgað með öðrum upplýsingum svo 
hægt sé að nýta það til hagskýrslugerðar, til að mynda til að geta aðgreint staðgreiðsluskyldar 
launagreiðslur frá öðrum staðgreiðsluskyldum greiðslum. 

Mannfjöldagögn byggja á íbúaskrá úr Þjóðskrá Íslands. Í þýðinu eru allir þeir sem fá greiddar 
skattskyldar tekjur af atvinnu, þar á meðal tekjur í fæðingarorlofi og reiknað endurgjald. Allir þeir 
sem teljast greiðendur samkvæmt lögum um staðgreiðslu opinberra gjalda, þ.e. þeir sem inna 
af hendi eða reikna greiðslur sem teljast vera laun, er skylt að halda eftir staðgreiðslu opinberra 
gjalda af launum starfsmanna og öðrum staðgreiðsluskyldum greiðslum og af reiknuðu 
endurgjaldi vegna eigin vinnu við reksturinn.

Í tölunum eru þeir skilgreindir sem starfandi ef þeir höfðu tekjur af staðgreiðsluskyldri 
atvinnu sem samsvarar a.m.k. einni klukkustund á viku. Þeir eru einnig taldir með sem voru í 
fæðingarorlofi frá vinnu og skiluðu reiknuðu endurgjaldi á því tímabili sem gögnin ná yfir. Um 
er að ræða bráðabirgðatölur sem geta tekið breytingum yfir tíma þar sem gæði grunngagna 
eru meiri fyrir nýrri ár. Talningar á fjölda starfandi samkvæmt skrám eru flokkaðar eftir kyni, 
bakgrunni, staðsetningu lögheimilis og aldursflokkum. Einnig er birt talnaefni um fjölda starfandi 
eftir atvinnugreinum, námsstigi, rekstrarformi og sveitafélögum.

Laus störf

Starfaskráning (e. Job Vacancy Survey) er framkvæmd í samræmi við reglugerð nr. 453/2008 
sem er í gildi á Evrópska efnahagssvæðinu. Tölur eru þannig samanburðarhæfar við tölur um 
laus störf innan Evrópu. Meginmarkmið starfaskráningar Hagstofunnar er að safna upplýsingum 
um fjölda og hlutfall lausra starfa hjá lögaðilum sem greiða laun á Íslandi. Starfaskráningin 
er framkvæmd ársfjórðungslega, um miðbik hvers ársfjórðungs, á tilteknum degi sem jafnan 
er álitinn dæmigerður fyrir ársfjórðunginn. Þýði starfaskráningar nær til allra atvinnurekenda 
á íslenskum vinnumarkaði sem greiða fleiri en einum starfsmanni laun á viðmiðunartíma 
rannsóknarinnar. 

Við útreikninga á hlutfalli lausra starfa (Job Vacancy Rate) er notast við tölur um fjölda starfandi 
samkvæmt skrám úr gögnum Hagstofu Íslands. Starfandi úr skrám eru talningar á einstaklingum 
úr mánaðarlegum staðgreiðslu- og mannfjöldagögnum. Staðgreiðslugögn byggja á upplýsingum 
frá Skattinum um uppgjör vegna staðgreiðslu af launum og/eða reiknuðu endurgjaldi, 
samkvæmt lögum um staðgreiðslu opinberra gjalda nr. 45/1987. Uppgjörið hefur verið auðgað 
með öðrum upplýsingum svo hægt sé að nýta það til hagskýrslugerðar til að mynda til að geta 
aðgreint staðgreiðsluskyldar launagreiðslur frá öðrum staðgreiðsluskyldum greiðslum. 

Laun og tekjur

Útreikningar á launaþróun og launum byggjast á upplýsingum úr launarannsókn Hagstofu 
Íslands. Launarannsóknin er byggð á úrtaki fyrirtækja, sveitarfélaga og stofnana með 
tíu eða fleiri starfsmenn. Upplýsingum um laun, launakostnað, greiddar stundir og ýmsa 
bakgrunnsþætti starfsmanna og launagreiðenda er safnað mánaðarlega. 

Tekjur byggja á skattframtölum einstaklinga og sýna m.a. tekjur eftir aldri og kyni ásamt 
dreifingum.

Hagtölur um staðgreiðsluskyldar greiðslur byggja í grunninn á staðgreiðsluskrá Skattsins. 
Birtar eru heildartölur mánaðarlega sem gefa vísbendingu um greiðslur launa, fæðingarorlofs, 
atvinnuleysis og lífeyris auk bóta og félagsaðstoðar. 

Laun

Hagtölum um laun er ætlað að lýsa launastigi (krónutölu), dreifingu launa og launasamsetningu. 
Meðallaun eru reiknuð sem meðaltal launa þeirra einstaklinga sem tilheyra ákveðnum hópi. 
Einstaklingur er sá launamaður sem er í starfi hjá sama fyrirtæki, í sömu atvinnugrein og í sama 
starfi á tilteknu tímabili. Upplýsingar um laun eru brotin niður í þrjá flokka; eftir launþegahópi og 
starfsstétt, atvinnugrein og starfsstétt og niður á einstök störf.

Vísitölur launa

Launaþróun er mæld með launavísitölu og vísitölu grunnlauna og sýnir mánaðarlegar breytingar 
á grunnlaunum og reglulegum launum á íslenskum vinnumarkaði. Vístölurnar eru birtar fyrir 
allan vinnumarkaðinn auk niðurbrots eftir launþegahópum. Jafnframt er birt launaþróun á 
almennum vinnumarkaði eftir starfsstétt og atvinnugrein.

Tekjur

Hagtölur um tekjur einstaklinga byggja á skattframtölum og eru birtar árlega þegar álagning 
síðastliðins árs liggur fyrir. Upplýsingar um tekjur ná frá árinu 1990 og sýna meðal annars 
heildar-, atvinnu-, fjármagns- og aðrar tekjur einstaklinga.

Hagtölur um staðgreiðsluskyldar greiðslur byggja á skráargögnum sem í grunninn er 
staðgreiðsluskrá Skattsins. Birtar eru heildartölur mánaðarlega sem gefa tímanlega vísbendingu 
um greiðslur launa, fæðingarorlof, atvinnuleysi og lífeyri auk bóta og félagsaðstoðar.

Félagsmál

Félagsþjónusta sveitarfélaga

Gögn um félagsþjónustu sveitarfélaga veita upplýsingar um þjónustu dagforeldra, 
fjárhagsaðstoð sveitarfélaganna, þjónustu við fólk með fötlun og félagslega heimaþjónustu eða 
heimastuðning. Gögnum er safnað frá sveitarfélögunum til birtingar eftir árum, landsvæðum 
(gögn um dagforeldra, fjárhagsaðstoð sveitarfélaga og félagslega heimaþjónustu) og 
þjónustusvæðum (gögn um þjónustu við fólk með fötlun).

Almannatryggingar

Tölfræðin um almannatryggingar hefur þann tilgang að miðla upplýsingum um fjölda 
einstaklinga sem hefur þegið greiðslur úr almannatryggingakerfinu sem og upphæð þessara 
greiðslna á ári hverju. Einnig má finna upplýsingar um fjármögnun almannatryggingakerfisins. 
Tekin eru saman gögn um örorku-, endurhæfingar- og ellilífeyrisþega, sjúkratryggingar, 
félagslega aðstoð og fæðingarorlof. Gögnum um málaflokkinn er safnað árlega meðal annars frá 
Tryggingastofnun og Fæðingarorlofssjóði.

Lífeyrisþegar

Hagtölur um lífeyrisþega taka til elli-, örorku- og endurhæfingarlífeyris auk örorkustyrks. 
Fram kemur skipting eftir greiðendum, þ.e. almannatryggingum og samtryggingardeildum 
lífeyrissjóða, án tvítalningar. Upplýsingar miða við stöðuna í desember ár hvert.

Lífskjör

Lífskjararannsókn Hagstofunnar er grundvöllur opinberra hagtalna um lífskjör á Íslandi. 
Rannsóknin er unnin árlega og er hluti af stærri samræmdri rannsókn á lífskjörum um alla 
Evrópu (EU statistics on income and living conditions, SILC). Eurostat sér um stjórn og 
samræmingu rannsóknarinnar á milli landa. Rannsóknin er samþætt úrtaksrannsókn og 
úrvinnsla gagna úr opinberum skrám.

Lífskjararannsóknin hefur fjölbreytta snertifleti við velferð þjóðarinnar. Hún fjallar um tekjur 
og efnahagslegan ójöfnuð , húsnæðismál og lífsskilyrði en einnig um heilbrigði og menntun 
íbúanna. Vegna samræmdrar framkvæmdar í Evrópu er rannsóknin ómetanleg heimild við 
samanburð lífsskilyrða á milli landa. Hagstofa Íslands leggur áherslu á birtingu innlendra 
niðurstaðna en samanburður á milli landa er birtur af Eurostat.

Fjárhagsstaða heimila

Rannsókn á fjárhagsstöðu heimilanna er afurð úr lífskjararannsókn Hagstofunnar. Viðmælendur 
í úrtaki rannsóknarinnar eru spurðir um hagi heimilisins svo sem um það hvernig þeim gangi 
að láta enda ná saman eða að mæta óvæntum útgjöldum. Niðurstöður eru birtar með tilliti til 
tekjubila en undanfarin ár hefur Hagstofa Íslands birt sérstakar samantektir um tekjulægstu 
heimilin. Sérstaklega hafa verið skoðuð tengsl á milli fjölda barna á heimili og menntunar 
foreldra á heimilunum eða búsetu þeirra í landinu. Sambærilegar greiningar hafa verið gerðar 
með tilliti til heimilisgerðar.

Húsnæðismál

Birt hefur verið tölfræði um aðstæður húsnæðis sem unnin hefur verið úr lífskjararannsókn 
Hagstofunnar. Tölfræðin nær til atriða á borð við það hve þétt fólk býr saman á heimili. 
Skoðunin nær til öryggis húsnæðis, hávaða og mengunar í húsnæðinu og í umhverfinu og 
einnig til þess hvort fólk býr í eigin húsnæði eða leigir. Rannsökuð er byrði kostnaðar við 
búsetu í húsnæði. Sérstakar greiningar hafa verið gefnar út um heimili þar sem hlutfallsleg 
byrði húsnæðiskostnaðar er meiri en 40% af ráðstöfunartekjum heimilisins þar sem dregin eru 
fram tengsl við samsetningu heimilisfólks og einnig hvernig búseta dreifist á milli þéttbýlis og 
dreifbýlis.

Efnislegur skortur

Efnislegur skortur er mælikvarði sem Eurostat þróaði til ítarlegri greiningar á slæmum 
lífsgæðum. Mælikvarðinn lýsir óyfirstíganlegum hindrunum sem fólk getur mætt við það að 
eiga fyrir vörum eða þjónustu sem gjarnan teljast eftirsóknarverðar eða nauðsynlegar í ljósi 
nútímalegs- og vestræns gildismats. Níu skilyrði stýra mælingunni, t.d. möguleikinn á því að 
geta leyft sér vikulangt ferðalag/leyfi, að geta átt sjónvarp, síma eða geta leyft sér fullnægjandi 
húshitun. Litið er svo á að efnislegur skortur mælist þegar þrjú af níu skilyrðum eru uppfyllt.

Skuldir og eignir

Birting á skuldum, eignum og eiginfjárstöðu einstaklinga er hluti af verkefni sem stjórnvöld 
fólu Hagstofunni í ársbyrjun 2012. Verkefnið er fólgið í því að halda utan um og safna reglulega 
ítarlegum upplýsingum um fjárhagsstöðu heimila og fyrirtækja með það að markmiði að vinna 
úr þeim tölfræðilegar upplýsingar. 

Hagtölurnar ná til upplýsinga um stöðu og þróun skulda, greiðslubyrði og greiðsluvanda, 
i) fyrir heimili eftir heimilisgerð, aldri, tekjum og eignum heimilismanna, og ii) fyrir fyrirtæki 
eftir rekstrarformi, stærð og atvinnustarfsemi. Gagnaveitendur í verkefninu eru bankar og 
fjármálafyrirtæki. Hér er um að ræða árlega greiningu á fjárhagsstöðu úr skattframtölum 
einstaklinga, sem samræmd hafa verið á milli ára frá árinu 1997. Þar er að finna upplýsingar um 
samanteknar skuldir, eignir, tekjur, skatta og bætur einstaklinga í lok hvers árs. Gögnin eru tiltæk 
þegar skattskrá liggur fyrir á hverju ári.

Heilbrigðismál

Hagur og heilbrigði

Úrvinnsla hagskýrslna um hag og heilbrigði byggist á samþættingu gagna úr lífskjararannsókn 
Hagstofunnar, upplýsingum um heilsufar sem safnað er sérstaklega með spurningakönnun og 
tekjuupplýsingum sem eru fengnar úr skrám Skattsins. 

Lífsvenjur og heilsa

Hagstofa Íslands greinir gögn um lífsvenjur og heilsu líkt og sjúkdóma, slys, þungunarrof 
og ófrjósemisaðgerðir ásamt neyslu áfengis og reykingavenjur. Tilgangur tölfræðinnar 
er samanburður við fyrri ár innanlands ásamt samanburði við sambærilegar rannsóknir í 
Evrópulöndum.

Heilsufarsrannsókn

Það er stefna allra Evrópuríkja að aðgengi að heilbrigðisþjónustu sé jafnt en misjafnt er hvernig 
þjónustan er skipulögð og að hve miklu leyti markmiðið næst. Markmiðið er að meta að hvaða 
marki einstaklingar og hópar sækja sér ekki nauðsynlega heilbrigðisþjónustu. Áhersla er lögð á 
kerfislægar ástæður fyrir að neita sér um heilbrigðisþjónustu (t.d. kostnaður, biðlisti, vegalengd) 
fremur en persónulegar (t.d. ótti við lækna).

Menntun

Leikskólastig

Hagstofa Íslands hefur árlega frá árinu 1997 safnað skýrslum frá öllum leikskólum á Íslandi. Með 
skýrslugerðinni er safnað upplýsingum um starfsemi leikskóla, um börn sem dvelja á leikskólum 
eftir viðverutíma, móðurmáli og stuðnings-/sérkennslu. Einnig er safnað upplýsingum um 
starfsmenn eftir starfssviði, starfshlutfalli, menntun og réttindum. Tilgangur skýrslugerðarinnar 
er að gefa heildarsýn yfir umfang fyrsta skólastigsins og varpa ljósi á starfsemi leikskóla, 
breytingar á milli ára og skoða leikskólann í alþjóðlegu samhengi. 

Grunnskólastig

Hagstofa Íslands hefur frá árinu 1997 safnað saman og haldið utan um tölfræðilegar upplýsingar 
frá grunnskólum landsins. Söfnun þessara upplýsinga fer fram með skýrslugerð haust og vor 
ár hvert. Á haustin er safnað saman upplýsingum um nemendur grunnskólans og starfsmenn 
hans. Gögn um nemendur innihalda kennitölu nemandans, móðurmál, árgang og bekkjardeild. 
Gögn um starfsmenn sýna starfssvið, starfshlutfall og menntun. Á vorin er safnað upplýsingum 
um starfstímann á skólaárinu, nemendastundir og sérkennslu. Tilgangur skýrslugerðarinnar er 
að gefa heildarsýn yfir umfang grunnskólans, sýna þróun í starfsemi hans og setja fram tölur 
sem hægt er að nota í samanburði á milli landsvæða og í alþjóðlegu samhengi. 

Framhalds- og háskólaskólastig

Hagstofa Íslands hefur frá árinu 1975 safnað saman og haldið utan um tölfræðilegar upplýsingar 
um nemendur á framhalds- og háskólastigi. Tilgangur skýrslugerðarinnar er að gefa heildarsýn 
yfir umfang framhalds- og háskólastigsins, fjölda nemenda á þessum skólastigum, sýna þróun 
námsframboðs og setja fram tölur sem hægt er að nota í samanburði á milli landsvæða og í 
alþjóðlegu samhengi fyrir þessi skólastig.

Gögnum um nemendur er safnað á haustin ár hvert með 15. október sem viðmiðunardag. 
Í þessari haustsöfnun er spurt um kennitölu hvers nemanda, námsbraut, stöðu í námi, 
umfang námsins og kennsluform. Einnig er spurt um nám í erlendum tungumálum á 
framhaldsskólastigi. Á háskólastigi er líka spurt frá hvaða landi nemandinn lauk stúdentsprófi 
eða sambærilegu námi sem veitti aðgang að háskólastigi. Að auki er safnað inn gögnum 
um nemendur í samningsbundnu iðnnámi og um nemendur erlendis frá LÍN/Menntasjóði. 
Þá er gögnum safnað um allar brautskráningar í skólakerfinu, um nemendur, námsbraut og 
dagsetningu brautskráningar og ná gögnin aftur til ársins 1995. 

Með því að tengja saman gögn um nemendur og brautskráningar má m.a. vinna tölur um 
brautskráningarhlutfall og brotthvarf sem eru birtar á vef Hagstofunnar. Einnig er safnað 
upplýsingum um starfsfólk í framhalds- og háskólum og er viðmiðunardagur 1. nóvember ár 
hvert. Spurt er um kennitölu, starf, starfshlutfall, menntun og stofnun sem starfsmaðurinn 
starfar hjá. Gögn um opinbera skóla koma frá Fjársýslunni en einkaskólar senda gögnin beint til 
Hagstofunnar. 

Símenntun

Tölur um símenntun eru fengnar úr vinnumarkaðsrannsókn Hagstofu Íslands og eru 
uppfærðar árlega. Í vinnumarkaðsrannsókninni eru svarendur spurðir hvort þeir hafi verið í 
skóla, á námssamningi, sótt námskeið, ráðstefnu, málþing, fyrirlestur eða aðra fræðslu með 
leiðbeinanda á síðastliðnum fjórum vikum. Þar sem vinnumarkaðsrannsóknin er gerð allt árið 
dreifast svörin einnig yfir árið. Þeim er skipt niður í þrjá flokka símenntunar: 

1. Námskeið: Öll námskeið sem kennd eru utan skipulagðs skólastarfs. 

2. Önnur fræðsla með leiðbeinanda: Samtala fyrir ráðstefnur, málþing, fyrirlestra og aðra 
fræðslu með leiðbeinanda. 

3. Í skóla: Hvers kyns nám sem kennt er innan skóla, þ.m.t. nemendur á námssamningi. 

Sami einstaklingur getur bæði verið á námskeiði, í annarri fræðslu og í skóla en hver 
einstaklingur er aðeins talinn einu sinni í heildartölum. Árlega eru birtar tölur um fjölda og 
hlutfall einstaklinga sem sækir símenntun eftir kyni, aldursflokki, tegund símenntunar og stöðu 
á vinnumarkaði.

Menntunarstaða

Tölur um menntunarstöðu eru fengnar úr vinnumarkaðsrannsókn Hagstofu Íslands og eru 
uppfærðar árlega. Þar eru svarendur spurðir um hæstu menntun sem þeir hafa lokið. Könnunin 
er gerð allt árið og því dreifast svörin á allt árið. Birtar eru árlega tölur um fjölda og hlutfall 
einstaklinga eftir menntunarstöðu, kyni, aldursflokki, stigi menntunar og stöðu á vinnumarkaði.

Miðlun

Fjölmiðlar

Tölfræði um fjölmiðla tekur til blaða, tímarita, hljóðvarps og sjónvarps. Tilgangur tölfræðinnar er 
að ná utan um um framboð fjölmiðla- og fjölmiðlaefnis og eftirspurn notenda. Í talnaefni er m.a. 
að finna upplýsingar um útgefin blöð og tímarit eftir útgáfutíðni, útgáfusvæðum, útbreiðslu og 
tekjur. Talnaefnið er að öllu jöfnu uppfært árlega.

Bækur

Tölfræði um bækur tekur til titla útgefinna bóka, frumsamdra á íslensku, þýðinga og efnisflokka. 
Talnaefni er  að öllu jöfnu uppfært árlega. 

Kvikmyndir

Tölfræði um kvikmyndir tekur til kvikmyndahúsa og sýninga kvikmynda í þeim. Í talnaefni er m.a. 
að finna upplýsingar um frumsýndar og sýndar kvikmyndir eftir uppruna, sýningar, aðsókn og 
tekjur. Tölur eru brotnar niður eftir uppruna kvikmynda, aðsókn og tekjum af sýningum þeirra 
eftir landshlutum. Talnaefni er að öllu jöfnu uppfært árlega. 

Hljóðrit

Tölfræði um hljóðrit nær til útgáfu og sölu hljóðrita. Talnaefni er að öllu jöfnu uppfært árlega.

Menning

Trúfélög og lífsskoðunarfélög

Hagstofa Íslands birtir árlega hagtölur um aðild að hverju trú- og lífsskoðunarfélagi í samræmi 
við skráningu Þjóðskrár þar sem skráð er aðild að hverju trú- og lífsskoðunarfélagi sem 
stjórnvöld viðurkenna. Þeir sem teljast til trú- eða lífsskoðunarfélags sem hefur ekki verið 
viðurkennt eða til trúarbragða án trúfélags hér á landi, svo og þeir sem upplýsingar vantar um, 
eru færðir í liðinn „Önnur trúfélög og ótilgreint“. Trú- og lífsskoðunarfélagaskipti eru tilkynnt 
til Þjóðskrár af einstaklingunum sjálfum eða forsjármönnun þeirra. Samkvæmt lögum um 
sóknargjöld o.fl. nr. 91/1987 skilar ríkissjóður ákveðnum hluta tekjuskatts til þjóðkirkjusafnaða, 
skráðra trúfélaga og skráðra lífsskoðunarfélaga. Hagtölur um trúfélög og lífsskoðunarfélög eru 
notaðar við ráðstöfun sóknargjalda. 

Listir

Tölfræði um listir nær til sviðlista og tónlistar, þ.e. starfsemi leikhúsa og -hópa annars vegar 
og starfsemi tónleikahúsa og sinfóníuhljómsveita hins vegar. Tilgangur tölfræðinnar er að 
ná utan um framboð og aðsókn að viðburðum á sviði tón- og sviðslista með yfirliti yfir fjölda 
viðburða og fjölda gesta. Í talnaefni um starfsemi leikhúsa og -hópa má meðal annars finna 
upplýsingar um fjölda uppfærslna, sýninga og gesta eftir tegund verka og uppruna höfunda. 
Þá er talnaefni um fjölda starfsmanna og tekjur og gjöld stofnanaleikhúsanna. Í talnaefni um 
starfsemi tónleikahúsa og sinfóníuhljómsveita er yfirlit yfir viðburði og gesti þeirra í þremur 
stærstu tónleikahúsum landsins, á vegum Sinfóníuhljómsveitar Íslands og Sinfóníuhljómsveitar 
Norðurlands. Talnaefni um listir er uppfært árlega og er viðmiðunartímabilið eitt starfsár.

Söfn

Tilgangur tölfræði um starfsemi safna er að varpa ljósi á fjölda og umsvif safna, setra, sýninga 
og skyldrar starfsemi. Í talnaefninu má meðal annars sjá upplýsingar um fjölda safna og gesta 
eftir landshluta, tegund safna og eftir því hvort um viðurkennt safn sé að ræða. Þá er yfirlit yfir 
fjölda sýningardaga og fjölda starfsmanna sem og talnaefni um fjölda innlendra og erlendra 
gesta frá þeim söfnum sem geta veitt slíkar upplýsingar. Upplýsingar um viðurkennd söfn koma 
frá safnaráði en upplýsingum um höfuðsöfn og önnur söfn er safnað af Hagstofunni í gegnum 
árlega gagnasöfnun. Í gagnasöfnun Hagstofu Íslands um starfsemi safna er upplýsingum safnað 
frá öllum starfandi söfnum, setrum, sýningum, görðum og skyldri starfsemi. Listi Hagstofunnar 
yfir slíka aðila er uppfærður árlega en getur ekki talist tæmandi þar sem erfitt getur verið að 
nálgast upplýsingar um slíka starfsemi. Gagnasöfnun er framkvæmd að hausti og talnaefni er 
uppfært að vori.

Hagrænir mælikvarðar

Hagrænir mælikvarðar menningar geyma tölfræði um fjölda starfandi og fjölda starfa í 
atvinnugreinum menningar. Tölfræðin byggir annars vegar á vinnumarkaðsrannsókn og 
hins vegar á skráargögnum. Í talnaefni úr vinnumarkaðsrannsókn má meðal annars finna 
upplýsingar um fjölda starfandi eftir kyni, ráðningarsambandi, aðal- og aukastarfi og í talnaefni 
úr skráargögnum er hægt að skoða niðurbrot á atvinnugrein, kyn, aldur, búsetu og bakgrunn. 
Hagrænir mælikvarðar eru uppfærðir árlega.

Atvinnuvegir

Fyrirtæki

Fyrirtækjaskrá til hagskýrslugerðar

Hagstofan hefur undanfarin ár byggt upp fyrirtækjaskrá til hagskýrslugerðar. Skráin er grunnur 
fyrir alla tölfræði um lögaðila og einstaklinga í atvinnurekstri. Skráin inniheldur upplýsingar 
um atvinnugreina- og haggeiramerkingu sem notuð er í hagskýrslugerð. Jafnframt heldur 
skráin utan um eignarhald fyrirtækja og erlend tengsl. Á árinu 2023 verður upplýsingum um 
starfsstöðvar fyrirtækja bætt við skrána sem í framhaldinu mun stuðla að bættri tölfræði um 
svæðisbundna atvinnustarfsemi.

Árlega er uppfærð tölfræði um kynjahlutfall stjórnarmanna og framkvæmdastjóra í hluta- 
og einkahlutafélögum. Hægt er að nálgast upplýsingar um kyn og aldur stjórnarformanna, 
stjórnarmanna og framkvæmdastjóra hjá virkum fyrirtækjum brotið niður eftir atvinnugreinum 
og stærð fyrirtækja miðað við fjölda starfsmanna. Með virkum fyrirtækjum er átt við fyrirtæki 
sem greiddu laun á síðastliðnu ári.

Afkoma fyrirtækja

Tölfræði um afkomu fyrirtækja er árleg tölfræði sem ætlað er að veita greinargóða mynd af 
stöðu atvinnugreina. Þar má fá samandregnar upplýsingar um allar helstu stærðir í rekstri 
fyrirtækja fyrir viðkomandi ár brotið niður eftir atvinnugreinum, atvinnugreinahópum og 
stærðum fyrirtækja miðað við starfsmannafjölda. Þar má sjá rekstrartekjur, heildarkaup á 
vöru og þjónustu, birgðabreytingar, launakostnað, framleiðsluverðmæti, vergar þáttatekjur 
og rekstrarafgang svo dæmi séu tekin. Tölfræðin er unnin eftir forskrift í reglugerð 
Evrópusambandsins nr. 295/2008 um hagskýrslur um skipulag fyrirtækja. Tölfræðin er gefin út 
árlega með um árs tímatöf frá lokum þess árs sem tölfræðin nær til.

Rekstrar- og efnahagsyfirlit fyrirtækja eru brotin niður eftir atvinnugreinum og/eða 
atvinnugreinahópum samkvæmt ÍSAT2008-staðlinum. Þessar tölur veita góða mynd af rekstri 
fyrirtækja í viðkomandi atvinnugreinum á hverju ári og þróun helstu stærða á efnahagsreikningi 
þeirra. Tölfræðin gerir það kleift að skoða þróun í rekstri og efnahag fyrirtækja yfir lengra tímabil. 
Tölfræðin er gefin út árlega með um árs tímatöf frá lokum þess árs sem tölfræðin nær til.

Lýðfræði fyrirtækja

Lýðfræði fyrirtækja er sett fram fyrir allar atvinnugreinar viðskiptahagkerfisins fyrir utan 
fjármála- og vátryggingastarfsemi. Yfirlitið inniheldur tölur um fjölda starfsmanna hjá virkum 
fyrirtækjum, fyrirtækjum sem hófu eða hættu starfsemi, fyrirtækjum sem eru enn með starfsemi 
og fyrirtækjum í örum vexti aftur til ársins 2003. Um er að ræða árstölur um fjölda fyrirtækja 
og starfsmanna, rekstrartekjur og hlutfallslegar stærðir, sundurliðaðar eftir atvinnugreinum og 
stærðarflokkum. Tölfræðin hefur verið unnin eftir forskrift í reglugerðum Evrópusambandsins 
nr. 295/2008 og nr. 439/2014 sem fjalla um hagskýrslur um skipulag fyrirtækja og einnig hefur 
verið fylgt leiðbeiningum úr handbók OECD um lýðfræði fyrirtækja. Tölfræðin er gefin út árlega 



Hagstofa Íslands19

Starfsáætlun 2023

innan 12 mánaða frá árslokum. Nýlegar reglugerðir Evrópusambandsins um fyrirtækjatölfræði 
nr. 215/2019 og nr. 1197/2020 munu hins vegar leysa hinar fyrrnefndu af hólmi í tölfræðivinnslu 
nú á árinu 2023, 

Gjaldþrot og nýskráningar

Birtar eru mánaðarlegar hagtölur um fjölda nýskráðra félaga eftir rektrarformi og 
atvinnugreinum. Enn fremur er uppfærð tölfræði um umsvif og fjölda fyrirtækja sem tekin eru til 
gjaldþrotaskipta.

Velta

Velta samkvæmt virðisaukaskattsskýrslum er flokkuð eftir atvinnugrein rekstraraðila skv. 
staðlinum ÍSAT2008. Þessar tölur veita góða og tímanlega hugmynd um þróun og árstíðasveiflur 
í þeim atvinnugreinum sem eru virðisaukaskattskyldar. Sumar greinar ferðaþjónustu voru 
undanþegnar virðisaukaskatti til og með 2015. Nokkrar greinar ferðaþjónustu eru enn 
undanþegnar virðisaukaskatti. Gögn eru birt eftir tveggja mánaða virðisaukaskattstímabilum, 
6-7 vikum eftir lok viðmiðunartímabils. Núverandi tímaraðir um einkennandi greinar 
ferðaþjónustu ná aftur til 2016.

Launakostnaður

Hagtölur um launakostnað veita aðilum vinnumarkaðarins og hinum ýmsu greiningaraðilum 
færi á að fylgjast með breytingum á launakostnaði og hafa sambærilegan mælikvarða á 
launakostnaði á milli landa í Evrópu.

Hagtölur um staðgreiðsluskyldar greiðslur byggja fyrst og fremst á staðgreiðsluskrá Skattsins. 
Birtar eru heildartölur mánaðarlega sem gefa tímanlega vísbendingu um greiðslur launa, 
fæðingarorlofs, atvinnuleysis og lífeyris auk bóta og félagsaðstoðar.

Ferðaþjónusta

Hagstofan safnar mánaðarlega upplýsingum frá gististöðum og vinnur tölfræði um framboð 
og nýtingu, fjölda gestakoma og gistinátta eftir tegund gististaða, landssvæðum og þjóðernum 
gesta. Gefnar eru út skammtímatölur fyrir ferðaþjónustuna sem nýtast til þess að meta stöðu 
greinarinnar. Þær eru uppfærðar mánaðarlega og ná yfir einkennandi greinar í ferðaþjónustu.

Gisting

Tölfræði gististaða sýnir framboð og nýtingu gistirýma á Íslandi. Tilgangur tölfræðinnar er að 
veita upplýsingar um fjölda gistinátta í landinu eftir tegund gistingar. Gögnin eru m.a. notuð 
af Evrópusambandinu, ferðaþjónustusamtökum og sveitarfélögum til þess að greina þróun 
gistingar. Sérhverjum gististað með útgefið gistileyfi frá sýslumanni á Íslandi er skylt samkvæmt 
lögum að senda inn mánaðarleg gögn til Hagstofunnar. Gögnin eru sundurliðuð eftir árum, 
mánuðum og landshlutum og í sumum tilvikum sveitarfélögum ásamt búsetulandi gesta. Tölur 
um gistinætur eru birtar mánaðarlega.

Hagvísar í ferðaþjónustu

Skammtímavísar ferðaþjónustu ná yfir veltu, starfsmannafjölda, gistingu ferðamanna, breytingar 
á bílaleiguflotanum, umferð á hringveginum, þjónustuviðskipti við útlönd og umferð um 
Keflavíkurflugvöll, bæði flugvéla og farþega. Vísarnir eru birtir í þeim tilgangi að hægt sé að meta 
þróun á helstu breytum ferðaþjónustunnar. Gögnin eru birt eins tímanlega og mögulegt er og 
flesta vísana er hægt að uppfæra mánaðarlega. Vísar í einkennandi greinum ferðaþjónustu 
byggja á upplýsingum sem Hagstofan fær úr staðgreiðslu- og virðisaukaskattskrá og aflar um 
fjölda starfandi og framboð og nýtingu hótelherbergja. Enn fremur eru sóttar upplýsingar til 
Samgöngustofu, Vegagerðarinnar, Ferðamálastofu og ISAVIA.

Farþegar

Tölfræði um farþega nær yfir þá sem fara í gegnum Keflavíkurflugvöll, bæði inn og út úr landinu, 
ferðast með skemmtiferðaskipum til landsins í gegnum Faxaflóahafnir eða með bílferju um 
Seyðisfjörð. Farþegatölfræði er notuð til þess að meta þróun á fjölda ferðamanna og þróun 
ferðamáta á Íslandi. Tölfræði um farþega er birt mánaðarlega niður á ríkisföng. Farþegafjöldi 
sem ferðast með skemmtiferðaskipum og bílferju er birtur árlega eftir ríkisföngum. Að auki er 
haldið utan um fjölda skemmtiferðaskipa og fjölda ökutækja. Gagna er aflað hjá Ferðamálastofu, 
Faxaflóahöfnum og rekstraraðilum ferju.

Ferðaþjónustureikningar

Ferðaþjónustureikningar (Tourism Satellite Accounts) eru heildstæð lýsing á umfangi og 
hlutdeild ferðaþjónustu í hagkerfinu. Þeir eru unnir samhliða þjóðhagsreikningum og teljast 
hliðarreikningar þeirra. Ferðaþjónustureikningarnir byggja á fjölbreyttum heimildum sem 
ýmist eru unnar innan Hagstofunnar, fengnar úr opinberum skrám eða safnað með könnunum 
eða beinum fyrirspurnum. Niðurstöður þeirra eru notaðar við greiningu og stefnumótun. 
Ferðaþjónustureikningarnir eru gefnir út árlega.

Sjávarútvegur

Sjávarútvegstölfræði er unnin upp úr gögnum frá Fiskistofu, Matvælastofnun, Samgöngustofu 
og úr tollskrárgögnum. Tölfræðin er unnin árlega fyrir fyrra ár, en hluti talna um aflamagn og 
aflaverðmæti er birtur mánaðarlega. Aflaverðmæti miðast við fyrstu sölu landaðs afla. 

Afli og ráðstöfun

Aflamagn og aflaverðmæti er birt mánaðarlega sem bráðabirgðatölur á vef Hagstofunnar 
sundurliðuð eftir fisktegundum, veiðisvæðum, löndunarhöfnum, tegund löndunar og tegund 
vinnslu. Yfirfarin tölfræði er birt árlega og send til Eurostat og í gagnabanka ICES og FAO. Árlegu 
tölurnar eru með ítarlegri sundurliðun þar sem við bætist kvótaflokkur og stærðarflokkur skipa 
auk frágangs aflans og tegundar aukaafurða. Allar verðmætatölur endurspegla verðmæti 
landaðs afla við fyrstu sölu.

Útflutningur sjávarafurða

Tölfræði um útflutning sjávarafurða er unnin úr gögnum um utanríkisverslun til árlegrar 
birtingar á vef Hagstofunnar. Tölfræðin er birt á hverju sumri fyrir fyrra ár með sundurliðun eftir 
fisktegundum, afurðaflokkum, magni og útflutningsverðmæti.

Landanir erlendra skipa

Tölur um magn og verðmæti landaðs afla úr erlendum skipum eru birtar árlega á vef 
Hagstofunnar. Tölfræðin byggir á gögnum frá Fiskistofu og er sundurliðuð eftir fisktegundum, 
heimalandi skips, löndunartegund, tegund vinnslu og verkunarsvæði. Verðmætatölur eru verð 
við fyrstu sölu aflans.

Afkoma sjávarútvegs

Hagstofa Íslands tekur árlega saman yfirlit yfir rekstur helstu greina sjávarútvegs. Við gerð 
þess er bæði byggt á skattframtölum rekstraraðila og reikningum sem fyrirtæki í sjávarútvegi 
hafa sent stofnuninni. Niðurstöður Hagstofunnar eru færðar til heildarstærðar til samræmis 
við upplýsingar frá Fiskistofu um tekjur af fiskveiðum og útflutningsverðmæti sjávarafurða. 
Niðurstöðurnar sýna hagnað sjávarútvegsfyrirtækja fyrir afskriftir, fjármagnskostnað og 
tekjuskatt (verg hlutdeild fjármagns, EBITDA) sem hlutfall af heildartekjum sjávarútvegs. Einnig 
er reiknaður hreinn hagnaður (EBT) í sjávarútvegi, samkvæmt svokallaðri árgreiðsluaðferð.

Fjöldi fiskiskipa

Tölur um fjölda fiskiskipa eftir flokkum byggja á gögnum frá Samgöngustofu og eru birtar árlega 
á vef Hagstofunnar ásamt því að vera sendar til FAO. Fiskiskipin eru flokkuð eftir kvótaflokki, 
lengd, skipsgerð, vélarstærð og þyngd.

Fiskeldi

Gögnin eru birt árlega á vef Hagstofunnar en einnig send til Eurostat og FAO. Tölurnar eru 
sundurliðaðar eftir fisktegund, magni og útflutningsverðmæti. Einnig er birtur samanburður á 
eldismagni nokkurra Evrópulanda og tölfræði um það til hvaða landa eldisfiskurinn er fluttur út.

Landbúnaður

Hagstofa Íslands birtir mánaðarlega tölfræði yfir kjötframleiðslu og árlega tölfræði yfir bústofn 
og uppskeru. Tölfræðin er byggð á stjórnsýslugögnum.

Afkoma landbúnaðarins

Hagreikningar landbúnaðarins eru kerfi reikninga sem sýna framleiðslu og virðisauka 
landbúnaðargeirans ásamt afskriftum, þáttatekjum og ráðstöfun þeirra. Hagreikningarnir 
eru gerðir í þeim tilgangi að meta tekjur og afkomu landbúnaðarins sem atvinnugreinar og 
einskorðast þess vegna við einingar sem stunda tekjuskapandi landbúnaðarstarfsemi. Tölfræðin 
byggir að mestu leyti á gögnum frá stjórnsýslunni og afurðastöðvum og er reiknuð í milljónum 
íslenskra króna. Tímaröð hagreikninganna nær aftur til 2007 og er birt árlega á vef Hagstofunnar. 
Gögnum er skilað þrisvar sinnum á ári til Eurostat.

Vísindi og tækni

Rannsóknir og þróun

Tölfræði um rannsóknir og þróunarstarfsemi (R&Þ) er mestmegnis byggð á Rannsókn á 
nýjungum og nýsköpun í starfsemi íslenskra fyrirtækja. Rannsóknin veitir upplýsingar um 
umfang R&Þ í íslensku atvinnulífi, bæði innan einkageirans og opinbera geirans. Þetta er gert 
með því að meta notkun á auðlindum út frá útgjöldum og starfsmannahaldi og sundurliða eftir 
helstu atvinnugreinum, stærð fyrirtækja, fræðasviðum og tegundum rannsóknastarfs. Unnið er í 
samræmi við Evrópureglugerð nr. 2152/2019 og útfrá skilgreiningum Frascati-handbókar OECD 
og er með því leitast við að útbúa tölfræði um R&Þ sem er samanburðarhæf við niðurstöður 
annarra landa. Hagstofan tók við ábyrgð hagskýrslugerðar um málefni R&Þ árið 2014 frá Rannís. 
Gögnum er safnað árlega á meðal háskóla og opinberra stofnana. Spurt er um starfsemi liðins 
árs. Gögnum er safnað annað hvert ár frá fyrirtækjum og þau svara einnig fyrir starfsemi fyrra árs 
auk þess að áætla hver starfsemin muni verða sama ár og könnunin fer fram. 

Nýjungar í starfsemi fyrirtækja

Tölfræði um nýjungar í starfsemi fyrirtækja er byggð á rannsókn á nýjungum og nýsköpun 
í starfsemi íslenskra fyrirtækja sem unnin er annað hvert ár. Hún nær yfir allar nýjungar hjá 
fyrirtækjum hvort sem um er að ræða nýjar vörur, þjónustu eða ferla. Skoðað er umfang, eðli og 
áhrif nýjunga og nýsköpunar í atvinnulífinu. Fyrirtæki eru spurð um fjölda og tegundir nýjunga, 
hver velta þeirra sé og hver séu útgjöld þeim tengd. Mældur er fjöldi nýjungagjarnra fyrirtækja 
og er hann birtur sundurliðaður eftir helstu atvinnugreinum og stærð fyrirtækja. Unnið er í 
samræmi við Evrópureglugerð nr. 2152/2019 og spurningalisti rannsóknarinnar er upprunninn 
frá Eurostat. Rannsóknin nær til allra fyrirtækja innan tiltekinna atvinnugreina sem hafa fleiri en 
níu starfsmenn.

Upplýsingatækninotkun einstaklinga og fyrirtækja

Krafan um tölfræðiupplýsingar um útbreiðslu og notkun á upplýsingatækni hefur farið vaxandi á 
liðnum árum samhliða sívaxandi framþróun á tæknisviðinu. Í byrjun ársins 2002 tók Hagstofan 
við verkefni af verkefnisstjórn forsætisráðuneytisins um upplýsingasamfélagið en í því felst að 
safna tölulegum upplýsingum um upplýsingasamfélagið. Tilgangur upplýsingasöfnunarinnar er 
að fá mynd af þróun upplýsingasamfélagsins í Evrópu. Um nokkurra ára skeið hafa hagstofur á 
Evrópska efnahagssvæðinu gert árlegar kannanir á notkun heimila, einstaklinga og fyrirtækja 
á upplýsingatækni. Árið 2004 var sett reglugerð sem skyldar öll aðildarríki svæðisins til þess 
að gera slíkar kannanir. Við framkvæmdina er notaður samræmdur spurningalisti og samræmd 
aðferðafræði og er hér því um að ræða fyllilega samanburðarhæfar niðurstöður.

Efnahagur

Þjóðhagsreikningar

Þjóðhagsreikningar eru heildstæð tölfræðilýsing á efnahagsstarfsemi og þróun hagkerfisins 
og þeirri verðmætasköpun sem á sér stað á hverjum tíma. Þeir lýsa hvoru tveggja atvinnulífinu 
í heild sinni og þeim viðskiptum sem eiga sér stað milli einstaklinga, fyrirtækja og stofnana. Í 
þjóðhagsreikningum eru einnig viðskipti Íslands við útlönd.

Þjóðhagsreikningar veita yfirlit yfir starfsemi og þróun íslenska hagkerfisins í gegnum 
lykilstærðir eins og verga landsframleiðslu (VLF), einkaneyslu, samneyslu, fjármunamyndun, 
þjóðarútgjöld, út- og innflutning og viðskiptajöfnuð. Þeim til viðbótar eru mældar launagreiðslur 
auk rekstrarhagnaðar og framleiðni í hinum ýmsu atvinnugreinum. 

Ársfjórðungslegir þjóðhagsreikningar eru birtir fjórum sinnum á ári innan tveggja mánaða frá því 
að ársfjórðungi lýkur. Fyrri ársfjórðungar eru þá jafnframt endurskoðaðir þegar fram hafa komið 
nýjar eða nákvæmari upplýsingar. Ársfjórðungar taka einnig breytingum eftir því sem árstölur 
breytast. Eftir aðstæðum geta þessir ársfjórðungslegu þjóðhagsreikningar verið endurskoðaðir 
og birtir aftur. Árlegir þjóðhagsreikningar eru birtir tvisvar á ári, fyrst í lok febrúar, þegar áætlanir 
um umsvif liðins árs eru dregnar saman snemma á nýju almanaksári, og því næst í lok ágúst 
með útgáfu bráðabirgðatalna liðins árs. 

Þjóðhagsreikningar eru gerðir upp bæði á verðlagi hvers árs og föstu verði. Uppgjör á föstu 
verði kallast staðvirt uppgjör en þar er leitast við að greina verðmætisbreytinguna frá ári til árs 
sundur í verðbreytingu og magnbreytingu. Tilgangur staðvirðingar getur verið margþættur en 
mikilvægasta notagildið er við matið á hagvexti, það er vexti VLF að raunverulegu verðgildi.

VLF sýnir þau verðmæti sem verða til sem afrakstur af starfsemi þjóðarbúsins og ætluð eru 
til endanlegra nota. Unnt er að meta þessi verðmæti með þrennum hætti. Í fyrsta lagi þegar 
þeim er ráðstafað, í öðru lagi þar sem þau eru framleidd og að síðustu þegar verðmætum er 
útdeilt á milli þeirra sem taka þátt í efnahagsstarfseminni. Af þeim sökum er ýmist talað um 
ráðstöfunaruppgjör, framleiðsluuppgjör eða tekjuskiptingaruppgjör. Ráðstöfunaruppgjörið sýnir 
skiptingu landsframleiðslunnar í einkaneyslu, samneyslu, fjármunamyndun og utanríkisverslun. 
Framleiðsluuppgjörið sýnir aftur á móti í hvaða atvinnugreinum landsframleiðslan myndast. 
Tekjuskiptingaruppgjörið sýnir virðisaukann eftir að honum hefur verið útdeilt til þeirra sem 
tekið hafa þátt í myndun hans. Allar uppgjörsaðferðirnar ættu að veita sömu niðurstöðu 
því í reynd er alltaf verið að meta sömu stærðina, þ.e. árangur efnahagsstarfseminnar eða 
virðisaukann á ákveðnu tímabili, oftast einu ári. Munurinn felst einungis í því hvar verðmætin 
eru metin, þ.e. hvort þau eru metin þar sem þeim er ráðstafað eða þar sem þau verða til. 

Frá árinu 2014 hafa þjóðhagsreikningar verið gerðir skv. þjóðhagsreikningastaðli 
Evrópusambandsins, ESA 2010. Samfelldar tímaraðir samkvæmt því kerfi ná nú aftur til 
ársins 1995. Frá 1990 til 1995 eru þjóðhagsreikningar færðir samkvæmt fyrri staðli, ESA95. 
Fyrir þann tíma eða aftur til ársins 1945 voru íslenskir þjóðhagsreikningar færðir samkvæmt 
þjóðhagsreikningakerfi Sameinuðu þjóðanna, SNA 68.

Ráðstöfunaruppgjör

Einkaneysla er skilgreind sem raunveruleg eða reiknuð útgjöld heimilanna vegna kaupa 
eða nota á varanlegum eða óvaranlegum vörum og þjónustu. Til samneyslu telst sá hluti af 
framleiðsluvirði hins opinbera sem það framleiðir til eigin nota. Sem dæmi má nefna starfsemi 
skóla, sjúkrahúsa, fangelsa, löggæslu, sendiráða og ráðuneyta. Fjármunamyndun nær til útgjalda 
atvinnugreina og hins opinbera til kaupa eða framleiðslu á fjármunum sem ætlaðir eru til 
notkunar við framleiðsluna.

Framleiðsluuppgjör

Framleiðsluuppgjörið byggir á gerð framleiðslureikninga. Framleiðsluppgjörinu er ætlað að sýna 
í hvaða atvinnugreinum þjóðfélagsins framleiðslan fer fram. Hún byggist á því að lagt er saman 
framleiðsluverðmæti allrar atvinnustarfsemi bæði fyrirtækja, opinberra aðila og annarra. Hver 
framleiðslureikningur samanstendur af þremur grundvallarhugtökum, þ.e. framleiðsluvirði, 
aðföngum og vinnsluvirði. Vinnsluvirðið er jafnframt framlag atvinnustarfseminnar til vergrar 
landsframleiðslu. 

Tekjuskiptingaruppgjör

Tekjuskiptingaruppgjörið byggir á því að meta virðisaukann eftir að honum hefur verið útdeilt til 
þeirra sem tekið hafa þátt í myndun hans. Tekjuskiptingaruppgjör hefur verið gefið út frá árinu 
2014.

Fjármálareikningar

Tilgangur fjármálareikninga er að setja fram tölulegt yfirlit yfir fjáreignir og fjárskuldbindingar 
hagkerfisins í heild sem og allra yfir- og undirgeira þess. Fjármálareikningar sýna fjármögnun 
geiranna á eigin rekstri eða annarra og veita innsýn í þá fjármálagerninga sem notaðir eru.

Fjármálareikningar eru unnir í samvinnu með Seðlabankanum. Reikningarnir eru notaðir við 
mat á áhrifum breytinga í fjármálaumhverfinu á eignarhald eða fjármálalegar tilfærslur, t.d. 
vaxta- og verðbreytingar. Hægt er að skoða breytingar á stórum sjóðum fjármálastofnana og 
notkun þeirra. Viðskiptafærslur fjármálastofnana geta endurspeglað greiðsluhæfni stofnana og 
breytingar innan þeirra.

Lífeyrisskuldbindingar

Talnaefni um lífeyrisskuldbindingar er unnið til að veita sem skýrasta heildarmynd af stöðu 
lífeyrisskuldbindinga í hagkerfinu hverju sinni, bæði þeirra skuldbindinga sem taldar eru með 
í grunni þjóðhagsreikninga sem og uppsafnaðra skuldbindinga almannatrygginga (áunninna 
réttinda). Tölfræðin er hluti af ESA 2010 staðlinum þar sem hún birtist sem viðbótartafla númer 
29.

Framleiðni vinnuafls

Útreikningar á framleiðni byggja á niðurstöðum framleiðsluuppgjörs þjóðhagsreikninga og 
mati á unnum vinnustundum sem áætlaðar eru á grundvelli fyrirliggjandi heimilda. Framleiðni 
vinnuafls er skilgreind sem þau verðmæti sem verða til við framleiðslu á hverja unna vinnustund 
í viðkomandi atvinnugrein.

Vinnumagn

Tölfræði um vinnumagn byggir á alþjóðlegum stöðlum þjóðhagsreikninga og er ætlað að gefa 
heildarmynd af vinnuafli hverrar atvinnugreinar s.s. fjölda þeirra sem starfa í viðkomandi grein 
og fjölda unninna stunda allra starfsmanna á skilgreindu viðmiðunartímabili. Niðurstöður 
byggja á samnýtingu allra tiltækra heimilda, svo sem upplýsingum úr staðgreiðsluskrá 
Skattsins skattframtölum einstaklinga og fyrirtækja, launarannsókn Hagstofu Íslands og 
vinnumarkaðsrannsókn.

Fjármál hins opinbera

Tölfræðin varpar ljósi á fjárhagsstöðu og fjárhagshreyfingar hins opinbera, þar á meðal þá 
starfsemi sem er í eign eða í raun undir stjórn hins opinbera að hluta eða öllu leyti. Hið opinbera 
samanstendur af ríkissjóði, almannatryggingum og sveitarfélögum. Tekjur og gjöld eru flokkuð 
eftir hagrænu eðli til að sýna hagræn áhrif þeirra í þjóðarbúskapnum. Tölfræðin er birt í 
milljónum króna á verðlagi hvers árs.

Talnaefni hins opinbera er gefið út í samræmi við þjóðhagsreikningakerfi Evrópusambandsins 
(ESA 2010) og staðal Alþjóðagjaldeyrissjóðsins um fjármál hins opinbera (GFSM 2014). 
Opinberar tölur um fjármál hins opinbera á ársgrundvelli ná aftur til ársins 1945. 

Ársfjórðungsleg fjármál hins opinbera

Tölfræðin varpar ljósi á opinber gjöld og tekjur. Hún sýnir ársfjórðungsleg gjöld og tekjur 
fyrir opinbera stjórnsýslu og þjónustu. Tölfræðin inniheldur ítarleg gögn um skatta og gjöld, 
tekjutilfærslur til heimila og samneyslu. Upplýsingar um skatta, gjöld og tilfærslur eru birtar 
í milljónum króna á verðlagi hvers árs. Til er talnaefni frá fyrsta fjórðungi 2002 en iðulega er 
niðurstaða fyrir nýjan ársfjórðung birt innan þriggja mánaða frá lokum hans.

Samneysluútgjöld

Tilgangur þessarar tölfræði er að varpa ljósi á efnahagslegt umfang þeirrar þjónustu sem 
hið opinbera veitir og stendur almenningi til boða. Tölfræði um útgjöld til samneyslu er 
birt ársfjórðungslega, nær aftur til ársins 2009 og er í milljónum króna á verðlagi hvers árs. 
Útgjöldum samneyslu eru gerð ítarlegri skil eftir málaflokkum í árlegri tölfræði sem nær 
aftur til ársins 1998. Samneyslu má skipta í einstaklingsbundna og sameiginlega neyslu. 
Einstaklingsbundna neyslu má rekja til notkunar íbúa samfélagsins á þjónustu hins opinbera 
svo sem veittra læknismeðferða eða skólakennslu. Sameiginleg neysla er hins vegar aðgengileg 
samfélaginu í heild og nær til dæmis til lögreglu, dómstóla og varnarmála. 

Útgjöld hins opinbera eftir málaflokkum

Tölfræðin sýnir öll útgjöld hins opinbera eftir málaflokkum og byggir á útreikningsaðferðum til 
samræmis við COFOG-flokkun Efnahags- og framfarastofnunarinnar (OECD) og Sameinuðu 
þjóðanna (The Classification of the functions of government). Flokkun útgjalda eftir 
málaflokkum er til þess fallin að sýna þátt hins opinbera á mismunandi málefnasviðum þess. 
Talnaefnið, í mestri sundurliðun, nær aftur til ársins 1998. Eldri gögn ná aftur til 1945. Gögnin 
eru birt sem hlutfall af vergri landsframleiðslu á verðlagi hvers árs og auk þess með innbyrðis 
hlutdeild. 

Útgjöld til félagsverndar 

Tölfræðin sýnir heildarkostnað sem tengist félagslegri vernd. Öll gjöld eru tekin með, bæði 
bætur í peningum og bætur í fríðu, svo sem útgjöld vegna umönnunar og atvinnumála. 
Tölfræðin nær yfir hvoru tveggja útgjöld hins opinbera og útgjöld einkaaðila til málaflokksins. 
Tölfræðin inniheldur árleg útgjöld í milljónum króna á verðlagi hvers árs, skipt eftir mælikvarða 
og tegund bóta. Samantekt í samræmi við ESSPROS-staðal Evrópusambandsins nær aftur 
til ársins 1998 en eldri tölur ná aftur til ársins 1980 (European system of integrated social 
protection statistics).

Útgjöld til heilbrigðismála

Tölfræðin varpar ljósi á árleg útgjöld einkaaðila og hins opinbera til heilbrigðismála í milljónum 
króna á verðlagi hvers árs. Tölfræðin, sem byggir á útreikningsaðferðum til samræmis við 
COFOG-flokkun Eurostat, nær aftur til ársins 1998. Eldri tölfræði nær aftur til 1980. 

Rekstrarútgjöld til heilbrigðismála í samræmi við SHA-flokkunarkerfið (System of Health 
Accounts) ná aftur til ársins 2000. Þau eru unnin sem hluti af samstarfsverkefni OECD, Eurostat 
og WHO. 

Útgjöld til fræðslumála

Tölfræðin á að ná yfir bein og óbein útgjöld tengd menntun, bæði af hálfu hins opinbera, 
einkaaðila og erlendis frá. Samantektin er árleg og reiknuð í milljónum króna á verðlagi hvers 
árs. Útgjöldum er skipt eftir menntunarstigi, uppruna fjármagns og ráðstöfun. Tölfræðin er hluti 
af UOE-gagnasöfnun um menntunartölfræði, sem er samstarfsverkefni UNESCO, OECD og 
Eurostat, og er hluti af árlegri útgáfu OECD, Education at a glance.

Meðalrekstrarkostnaður grunnskólanema

Hagstofu Íslands er gert að reikna vegið meðaltal á hvern nemanda af heildarkostnaði allra 
grunnskóla sem reknir eru í landinu. Útreikningur fyrir árstölu liggur fyrir í september ár hvert og 
er hann byggður á ársreikningum sveitarfélaga fyrir liðið ár að teknu tilliti til verðlagsbreytinga 
til þess dags sem útreikningur er gerður. Verðlagsbreytingar taka mið af almennum 
launahækkunum starfsmanna grunnskóla og breytingum á vísitölu neysluverðs að teknu tilliti til 
vægis hvors þáttar fyrir sig í rekstrarkostnaði grunnskólanna. Talnaefnið er gefið út mánaðarlega 
og unnið skv. reglugerð nr. 1150/2018 um sjálfstætt rekna grunnskóla. 

Rekstrarreikningur ríkissjóðs, almannatrygginga og sveitarfélaga

Tölfræðin varpar ljósi á fjárhag og umsvif annars vegar ríkissjóðs og almannatrygginga og hins 
vegar sveitarfélaga í samræmi við GFSM 2014. Tölfræðin er árleg og inniheldur ítarlega flokkun 
á tekjum, gjöldum og fjármögnunarhreyfingum í milljónum króna á verðlagi hvers árs. Tölfræðin 
nær aftur til ársins 1998.

Peningalegar eignir og skuldir hins opinbera

Tölfræðin varpar ljósi á þróun fjáreigna og skulda hins opinbera í samræmi við flokkunarkerfi 
GFSM 2014. Tölfræðin miðast við stöðu í lok árs, er í milljónum króna á verðlagi hvers árs og 
sem hlutfall af vergri landsframleiðslu og nær aftur til ársins 1998.

Utanríkisverslun

Vöruviðskipti

Tölfræðin sýnir þróun í utanríkisviðskiptum með vörur þar sem flokkað er eftir löndum og 
vörutegund. Hún greinir hvernig inn- og útflutningur skiptist á milli landa niður á rúmlega 9.000 
tollskrárnúmer. Vöruviðskipti hafa verið tekin saman frá stofnun Hagstofunnar árið 1914 en með 
sögulegri greiningu hefur verið unnið talnaefni allt aftur til ársins 1840.

Þjónustuviðskipti

Tölfræðin lýsir viðskiptum með þjónustu, þ.e. innflutningi og útflutningi, við önnur lönd. Greint er 
eftir tegundum viðskipta, þjónustuflokkum og viðskiptalöndum. Mælingar á þjónustuviðskiptum 
hófust árið 2009 á Hagstofunni en áður hafði Seðlabanki Íslands birt sambærilega tölfræði 
byggða á gjaldeyrisviðskiptakerfinu. 

Vöru- og þjónustuviðskipti

Tölfræðin lýsir viðskiptum með vörur og þjónustu við önnur lönd á greiðslujafnaðargrunni. 
Vöruviðskiptin eru aðlöguð að greiðslujöfnuði þannig að bæði inn- og útflutningur er birtur á 
fob-verðmæti. Þar að auki eru vöruviðskiptin aðlöguð að greiðslujöfnuði út frá upplýsingum um 
milliliðaverslun (útflutningur), vörum í vinnslu, endursendingum á vörum og smygluðum vörum.

Verðlag

Vísitala neysluverðs

Vísitala neysluverðs er algengasti mælikvarðinn á verðbólgu í daglegu tali en hún mælir 
breytingar á verðgildi eða kaupmætti peninga. Vísitalan er mæld og birt mánaðarlega. Í lögum 
um vísitölu neysluverðs nr. 12/1995, með síðari tíma breytingum, segir að vísitalan skuli mæla 
verðlag einkaneyslu og vera reist á niðurstöðum útgjaldarannsóknar. Vísitalan er mæling á 
verðlagi einkaneyslu eins og hún er skilgreind í þjóðhagsreikningastaðli. Fylgst er með verði á 
tilteknu safni vöru og þjónustu sem myndar grunn vísitölunnar. Í grunninum, eða „vörukörfunni“ 
eins og oft er talað um, eru áætluð ársútgjöld meðalheimilis til kaupa á vöru og þjónustu. 
Með vísitölu neysluverðs má skoða verðlagsþróun yfir lengri eða skemmri tímabil. Hagstofa 
Íslands hefur safnað verðupplýsingum frá árinu 1915 sem lagðar hafa verið til grundvallar 
vísitöluútreikningum síðan.

Byggingarvísitala

Vísitala byggingarkostnaðar er verðlagsvísitala sem mælir verðlag byggingaraðfanga 
íbúðarhúsnæðis á höfuðborgarsvæðinu. Vísitalan er mæld og birt mánaðarlega. Vísitalan 
er notuð af aðilum í byggingariðnaði, mannvirkjagerð og víðar til þess að fylgjast með 
verðlagsþróun á byggingaraðföngum. Margir hverjir nota vísitöluna til verðtryggingar 
verksamninga. Verðmælingar ná til allra aðfanga, þ.e. vinnu, efnis, vélaleigu, flutninga og þess 
háttar, sem eru notuð við það að reisa vísitöluhúsið.

Samræmd vísitala neysluverðs

Samræmdar vísitölur neysluverðs eru verðlagsvísitölur sem mæla verðlag á neysluvörum 
og þjónustu í löndum í Evrópu. Hagstofa Íslands mælir íslenska hlutann á sama tíma 
og aðrar hagstofur í Evrópu mæla hver fyrir sitt land með sömu mæliaðferð. Hagstofa 
Evrópusambandsins tekur saman niðurstöður allra mælinga og birtir vísitölur fyrir 
Evrópusambandið, evrusvæðið og Evrópska efnahagssvæðið auk mælinga frá hverju landi 
fyrir sig. Samræmd vísitala neysluverðs á Íslandi er vegin inn í niðurstöður fyrir Evrópska 
efnahagssvæðið. Vísitölurnar eru mældar mánaðarlega og birtar í næsta mánuði eftir mælingu. 
Samræmdar vísitölur neysluverðs eru nýttar af Evrópska seðlabankanum og öðrum evrópskum 
seðlabönkum til þess að fylgjast með verðstöðugleika og mæla árangur peningastefnu í Evrópu. 
Vísitölurnar eru byggðar á Evrópureglugerð nr. 792/2016 um samræmdar vísitölur neysluverðs.

Vísitala framleiðsluverðs

Vísitala framleiðsluverðs mælir verðlagsþróun á helstu framleiðsluvörum landsins við sölu frá 
framleiðanda. Mælingin nær til að mynda yfir matvælaframleiðslu, sjávarafurðir og stóriðju auk 
annarra iðnaðarframleiðslugreina. Vísitalan nýtist sem mælikvarði á ástand, horfur og þróun 
hagkerfisins. Vísitalan mælir m.a. verðlag á vörum sem síðar geta orðið neysluvörur innanlands 
og getur vísitalan því veitt vísbendingar um verðlagsþrýsting. 

Alþjóðlegur verðsamanburður

Alþjóðlegur verðsamanburður ber saman kaupmátt gjaldmiðla á milli landa. Verkefnið er 
iðulega kallað PPP sem er vísun í enska heitið „Purchasing Power Parity“ sem aftur útleggst sem 
jafnvirðisgildi á íslensku. Útreikningur jafnvirðisgilda byggist á samanburði verðs sem er mælt 
með samræmdum hætti á milli landa. Tilgangurinn er annars vegar að búa til efnahagstölfræði á 
föstu verðlagi á milli landa og hins vegar verðlagsvísitölur.

Efnahagstölur á föstu verðlagi eru notaðar til þess að bera saman umfang hagkerfa, neyslu, 
fjárfestingu, útgjöld hins opinbera og kaupmátt launa. Verðlagsvísitölur eru notaðar til 
þess að bera saman verðlag á milli landa. Afurðir alþjóðlegs verðsamanburðar eru birtar 
sem tölfræðilegar samantektir og notaðar til rannsókna auk þess sem framkvæmdastjórn 
Evrópusambandsins byggir úthlutun styrkja til aðildarríkja á þeim.

Verkefnið er rekið af Eurostat, OECD og Alþjóðabankanum. Þátttaka Íslands í PPP lýtur 
stjórn Eurostat þar sem verð á sambærilegum vörum og þjónustu eru mæld samtímis í öllum 
löndum evrópska hagskýrslugerðarsamstarfsins með reglubundnum hætti. Eurostat gefur út 
niðurstöður PPP-mælinga tvisvar á ári, í júní og desember. Fyrstu bráðabirgðatölur fyrir næstliðið 
ár birtast í júní ár hvert.

Þjóðhagsspá

Þjóðhagsspá

Í þjóðhagsspá er metin efnahagsleg framvinda næstu ára. Staða hagkerfisins er greind og spáð 
er fyrir helstu hagstærðum á borð við hagvöxt, fjárfestingu, verðbólgu og þróun á vinnumarkaði. 
Við gerð þjóðhagsspár er notast við opinberar upplýsingar Hagstofunnar en einnig er aflað 
gagna utan hennar. Helstu upplýsingar eru fengnar úr þjóðhagsreikningum, tölum um 
vinnumarkað og vísitölum neysluverðs og launa. Við spágerðina er notast við þjóðhagslíkan 
Seðlabanka Íslands (QMM). Skýrsla sem inniheldur greiningu á stöðu hagkerfisins og spá til 
næstu ára er gefin út þrisvar á ári, að vori, sumri og vetri.

Umhverfi

Náttúrufar

Í flokknum eru teknar saman grundvallar tölfræðiupplýsingar um náttúrufar og 
umhverfisauðlindir Íslands. Þetta eru oft misleitar upplýsingar þar sem reynt er að lýsa helstu 
náttúruauðlindum sem landið býr yfir. Boðið er upp á tölfræði um stærð og mismunandi 
skiptingu landsins í gróðursvæði, umdæmi og verndarsvæði.

Losun lofttegunda

Losun gróðurhúsalofts er lykilmælikvarði í umræðu um umhverfismál og er samdráttur í losun 
mikið keppikefli.

Losun innan landsvæðis Íslands (NIR)

Skuldbindingar Íslands gagnvart bókunum lofslagsráðs Sameinuðu þjóðanna er gert upp út frá 
Loftslagsbókhaldi Íslands (NIR) sem Umhverfisstofnun sér um að taka saman. NIR tekur saman 
losun gróðurhúsalofts sem á sér stað innan landsvæðis og í fiskiskipum í kringum Íslands. Hér 
eru tölur úr þessu bókhaldi birtar í fullri sundurliðun og í almennri samantekt.

Losun frá hagkerfi Íslands (AEA)

Rekstur innan hagkerfis Íslands veldur losun gróðurhúsalofts og annarra mengunarefna út 
í andrúmsloftið. Losun frá hagkerfinu er aðeins önnur en losun innan landsvæðis þar sem 
hagkerfið nær út fyrir landsteinana. Hagstofa Íslands sér um að taka þessar tölur saman í 
hagkerfisbundna loftslagsbókhaldinu (AEA). Hér eru þessar tölur birtar í fullri sundurliðun og í 
almennri samantekt.

Losun loftmengandi efna innan landsvæðis Íslands (LRTAP)

Loftmengandi efni, svo sem sót, málmar og brennisteinn, fara út í andrúmsloftið frá 
framkvæmdum innan Íslands. Þó svo að þessi efni séu ekki gróðurhúsaloft eru þau engu að 
síður mikilvæg til þess að skilja og fylgjast með þróun í loftslagsmálum. Tölum er safnað saman 
í losunarbókhald um langdræg loftmengandi efni (LRTAP) sem Evrópska umhverfisstofnunin 
kallar eftir. Umhverfisstofnun sér um að taka gildin saman en hér eru tölur úr þessu bókhaldi 
birtar í fullri sundurliðun og í almennri samantekt.

Efnisflæði

Efnisflæði í umhverfisreikningum tekur saman magn (þunga) efna sem flæða inn og út úr 
hagkerfinu. Þetta geta verið efni á borð við úrgang, vatn, innfluttar og útfluttar vörur og hráefni 
sem tekin eru úr náttúrunni af hagkerfinu.

Úrgangstölfræði

Tölfræði um magn sorps, endurvinnsluefnis og annars úrgangs sem safnað er af söfnunaraðilum 
er hér tekin saman. Hugtökin söfnun, ráðstöfun og úrvinnsla eru síðan notuð til þess að 
skilgreina flæði þessara efna frá heimilum og fyrirtækjum og aftur í notkun eða í förgun. 
Umhverfisstofnun sér um söfnun þessara upplýsinga frá sorphirðuaðilum en Hagstofan hefur 
umsjón með skilum til Eurostat.

Efnisflæðireikningar (MFA)

Efnisflæðireikningarnir eru einn af hagkerfisbundnu reikningunum sem Eurostat og Sameinuðu 
þjóðirnar óska eftir til þess að meta efnisnýtingu, sjálfbærni og það umhverfisálag sem 
mismunandi hagkerfi hafa. Þessir reikningar taka saman flæði efna inn og út úr hagkerfinu.

Orkumál

Orkumál og umhverfismál eru nátengdir málaflokkar. Skilningur á orkumálum er nauðsynlegur 
til þess að geta átt markvissa umræðu um umhverfismál. Orkustofnun sér um eftirlit og 
gagnasöfnun um þessi málefni en Hagstofan hefur birt upplýsingar í þessum málaflokki síðan 
1960. Birtar eru m.a. upplýsingar um raforkuverð til heimila á Íslandi samanborið við verðlag á 
öðrum Norðurlöndum.

Orkuflæðireikningar (PEFA)

Orkuflæðireikningarnir (PEFA) eru einn af hagkerfisbundum reikningum sem Eurostat kallar 
eftir. Þessir reikningar greina orkuframleiðslu, orkudreifingu og orkunotkun fyrirtækja og heimila 
innan hagkerfisins. Þessi skilgreining tengir PEFA við aðra hagreikninga auk þess að vera náskylt 
loftslagsbókhaldi hagkerfisins (AEA).

Samgöngur

Samgöngtölfræði, sem er nátengd umhverfistölfræði fjallar um breytingar á innviðum, bílaeign, 
notkun almenningssamgangna og flugvéla og skipa til fraktflutninga. Þessir málaflokkar hafa 
bein áhrif á losun gróðurhúsalofts og úrgangs frá íslensku hagkerfi og er tölfræðin um þá góð 
viðbót við umfjöllun um umhverfismál. Sérstaklega er hægt að skoða talnaefni um ökutæki enda 
Íslendingar bílaþjóð sem stefnir á orkuskipti í bílaflotanum. Tölurnar eru greindar sundur m.t.t. 
eignarhalds og notkunar bílaflotans.

Græna hagkerfið

Umhverfisskattar eru hluti af umhverfisreikningum og unnir samhliða þjóðhagsgreikningum. 
Umhverfisskattar eru flokkaðir í samræmi við viðmið Eurostat. Upplýsingar um hve mikið heimili 
og mismunandi atvinnugreinar (flokkað skv. ÍSAT 2008) greiða í umhverfisskatta sýna árlega 
skattbyrði heimila og atvinnugreina af umhverfissköttum. Upplýsingar um heildarupphæð 
mismunandi umhverfisskatta veita góða hugmynd um það hvað mismunandi skattstofnar (t.a.m. 
eldsneyti) skila miklum skatttekjum. Gögn eru birt árlega. Núverandi tímaraðir ná aftur til 2007.

Vísar

Heimsmarkmiðin um sjálfbæra þróun

Heimsmarkmið Sameinuðu þjóðanna lýsa sameiginlegu markmiði heimsins í sjálfbærri þróun 
fyrir tímabilið 2016-2030. Markmiðin eru 17 talsins með 169 undirmarkmið og eru mæld með 
247 mælikvörðum. Hagstofan heldur utan um söfnun tölfræðigagna og gagnavinnslu fyrir 
mælikvarða heimsmarkmiða Sameinuðu þjóðanna. Í þeirri vinnu felst enn fremur eftirfylgni með 
íslenskum vísum hjá erlendum stofnununum ásamt því að veita notendum á Íslandi ráðgjöf 
til þess að styðja við hagnýtingu mælikvarðanna. Stór hluti gagnanna fyrir mælikvarðana er 
þegar hluti af hagskýrslugerð Hagstofunnar en fanga er einnig leitað hjá öðrum stofnunum 
og ráðuneytum. Mælikvarðarnir eru uppfærðir árlega á vísasíðu heimsmarkmiðanna. Af 247 
mælikvörðum eru 68% mælikvarðar með gögn að baki sér og 32% af mælikvörðunum eru í 
vinnslu.

Menningarvísar

Menningarvísar eru hagrænir mælikvarðar um menningu og skapandi greinar. Vísarnir eru fimm 
talsins: fjöldi starfandi, fjöldi rekstraraðila, launasumma, rekstrartekjur og þjónustuviðskipti. 
Stuðst er við skilgreiningu Eurostat á menningu og leiðbeiningar um notkun flokkunarkerfa 
til hagskýrslugerðar. Fyrstu fjórir vísarnir byggja á atvinnugreinaskráningu rekstraraðila 
og hliðarflokkun Hagstofunnar í menningargreinar. Síðasti vísirinn byggir svo á EBOPS-
flokkunarkerfi um þjónustuviðskipti við útlönd. Menningarvísar eru uppfærðir árlega.

Velsældarvísar

Velsældarvísar eru mælikvarðar sem er ætlað að draga upp heildarmynd af hagsæld og 
lífsgæðum landsmanna yfir tíma. Velsældarvísar eru samstarfsverkefni Hagstofu Íslands 
og forsætisráðuneytisins. Vísarnir eru 40 talsins og flokkaðir í þrjá undirþætti: Félagslegir 
mælikvarðar, efnahagslegir mælikvarðar og umhverfislegir mælikvarðar. Hverjum mælikvarða er 
skipt í undirflokka og þeim síðan skipt í tiltekna vísa eða mælingar. Vísarnir byggja að stærstum 
hluta á gögnum Hagstofunnar en í sumum tilfellum þarf að sækja gögn annars staðar frá, t.d. frá 
Umhverfisstofnun, Ríkislögreglustjóra eða Seðlabankanum. Flestir velsældarvísar eru uppfærðir 
árlega en sumir þeirra byggja á ársfjórðungslegum eða mánaðarlegum mælingum og eru því 
uppfærðir oftar.

Félagsvísar

Félagsvísar eru mælikvarðar sem er ætlað að draga upp heildarmynd af félagslegri velferð 
landsmanna yfir tíma. Félagslegri velferð er skipt í ellefu víddir í samræmi við flokkun ýmissa 
hagstofa og alþjóðastofnana. Í dag eru félagsvísar samsettir úr 41 tölfræðilegri mælistiku með 
2-7 mælikvörðum fyrir hverja vídd. Til dæmis er vídd sem tengist jafnvægi á milli vinnu og 
einkalífs og henni tengjast vísar sem taka mið af unnum klukkustundum á viku eða hlutfalli 
vinnuafls sem vinnur óhefðbundinn vinnutíma. Annað dæmi um vídd er vísasafn sem varpar 
ljósi á umhverfisgæði en þar eru til að mynda vísar um mengun og hávaða í nærumhverfi. 
Vísarnir byggja á gögnum Hagstofunnar og eru uppfærðir árlega eða ársfjórðungslega.

